
PRAKATA
Assalamualaikum warahmatullahi wabarokatuh dan salam hormat.

 Prinsip perlindungan kebakaran pada hakikatnya tidak berapa jauh bezanya 
di antara negara-negara kerana prinsip-prinsip itu adalah berasaskan kepada:-

(a) Sains kebakaran;
(b) Tabiat dan kebolehan manusia ketika berlaku kebakaran, dan kemahuan 

ketua organisasi di dalam pengurusan kawalan kebakaran, seperti 
mewujudkan polisi kawalan kebakaran, pemeriksaan peralatan, pembaikan 
kerosakan peralatan, latihan dan mengadakan arahan-arahan;

(c) Perkara-perkara berkait dengan kejuruteraan kebakaran.

 Panduan di dalam buku ini adalah menjurus kepada Undang-undang Kecil 
Bangunan Seragam 1984. Undang-undang Kecil Bangunan Seragam 1984 ini 
wujud daripada Akta Jalan, Parit dan Bangunan (Street, Drainage and Building 
Act 1974 Akta 133).  Isi kandungan Undang-undang Kecil Bangunan Seragam 
1984 ini banyak dipetik daripada negara-negara lain, khususnya Britain.  Sebelum 
penggubalan undang-undang ini, amalan yang digunapakai di Malayia ialah 
berpandukan kepada ordinan-ordinan, enekmen-enekmen atau lain-lain undang-
undang yang digubal oleh negeri-negeri dan digunapakai di peringkat kerajaan-
kerajaan tempatan.  Pada ketika itu, ketinggian kebanyakan bangunan adalah 
rendah, tetapi apabila berlaku keruntuhan bangunan di Jalan Raja Laut, Kuala 
Lumpur di awal tahun 1970, maka barulah timbul keperluan undang-undang 
bangunan seragam. 

 Keselamatan nyawa dan harta-benda, khusus yang berkait dengan bahaya 
kebakaran, adalah bermula daripada penyediaan pelan bangunan, dengan 
berpandukan kepada undang-undang bangunan yang digubal mengikut lunas-
lunas sains kebakaran, tabiat manusia dalam kebakaran, termasuk keperluan-
keperluan kejuruteraan supaya sistem-sistem yang dipasang tidak gagal bila 
diperlukan.  Selepas bangunan itu memperolehi Sijil Menduduki Bangunan, 
kaedah-kaedah yang diluluskan tidak boleh diubah mengikut sesuka hati 
penghuni kerana perbuatan ini akan menyebabkan beberapa kelemahan.  Sebagai 
contoh, mengubah jarak perjalanan dan dengan itu tidak lagi sesuai untuk satu-
satu kategori penghuni atau kegunaan.  Kajian kemerebakan api dan asap juga 
amatlah penting kerana kajian awal ini akan memudahkan pengawalan api dan 
asap daripada merebak ke bahagian-bahagian lain di dalam bangunan itu, jika 
terlibat di dalam kebakaran.  Dengan itu timbullah kajian mengenai ‘kemudahan 
untuk melepaskan diri di masa kebakaran’ (means of escape), dinding dan lantai 
pemisah (wall and floor compartment) dan sebagainya.

 Api pula perlu dipadamkan dengan serta-merta supaya ia tidak membesar 
dan menjadi malapetaka dan dengan itu diadakan alat pemadam api mudahalih 
dan sistem-sistem automatik, seperti sistem semburan air automatik (sprinkler), 
sistem karbon dioksida jenis pulal (CO2 fixed installation), sistem buih dan 
sebagainya.  Penggera kebakaran ialah untuk memberi isyarat supaya penghuni 
mengosongkan bangunan dan memadamkan api dengan mudah.  Setengah-
setengah sistem itu adalah direka untuk melawan kebakaran besar yang mungkin 
berlaku di situ, misalannya sistem pancur basah, sistem buih (foam monitors) dan 
sebagainya.

 Manusia pula terdiri daripada berbagai kategori mengikut kebolehan, umur, 
jantina, budaya dan keupayaan bertindak untuk melepaskan diri dengan selamat 
tanpa dibantu oleh sesiapa bila berlaku kebakaran di bangunan yang berkaitan.  
Ada di antara mereka, seperti pesakit-pesakit di hospital yang tidak berupaya 
untuk berjalan, bercakap, mendengar atau terkejut, malah ada yang masih tidak 
sedar selepas pembedahan.  Ada juga yang tidak boleh melihat atau mendengar 
isyarat-isyarat/loceng amaran.  Faktor-faktor tersebut perlu diambilkira semasa 
merangka atau menyediakan pelan-pelan bangunan.

 Penulis mengucapkan terima kasih yang tidak terhingga kepada semua 
pensyarah di Fakulti Kejuruteraan, Universiti Putra Malaysia, khususnya Y.Bhg. 
Ass. Prof. Dr. Ir. Mohamad Daud, Dr. Fakhru’l Razi bin Ahmadun, Ir. Fuad Abbas, 
Dr. Nor Mariah Adam, Dr. Abdul Rahman, Dr. Azmi Yahya, Tuan Veerasundar, 
Puan Aini binti Mat Said, Dr. Yusoff Ismail dan Dr. Reinfiel Jenius di mana penulis 
mendapat unsur-unsur pengetahuan yang sempat dimuatkan di sini. Penghargaan 
juga ditujukan kepada Jabatan Ukur Bangunan, Fakulti Alam Bina, Univeristi 
Malaya di atas segala bantuan dan kemudahan yang disediakan bagi membolehkan 
penulis menyiapkan penulisan ini.

Akhir kata diharapkan agar buku ini dapat memberikan panduan kepada 
mereka yang berkecimpung di dalam penyediaan pelan-pelan bangunan baru 
dan pelan-pelan ubahsuai bangunan. Buku ini juga amat relevan untuk digunakan 
oleh lain-lain para profesional yang menguruskan bangunan, pengurus pengawal 
keselamatan dan pelajar-pelajar di dalam jurusan pembinaan. 

Dato’ Haji Badarudin Haji Mat Isa
Dr.Sr Syahrul Nizam Kamaruzzaman

